
                                    Organisasjonsnummer 987044063 
UNDERVEGSRAPPORT FOR SATSINGA ”Vurdering for læring” v/Åmås Friskule (ÅF),:

3 (til dels 4-delt) 1-7 skule.

Mål

Det overordna målet for oss har vore at vi gjennom bevisstgjering og kontinuerleg fokus på formativ vurdering; dvs. vurdering som støttar/fremjar læring, får betre struktur på og felles forståing av vår eigen (skulen sin) vurderingspraksis. Og at undervegsvurdering som har som mål å forbetre eleven sin kompetanse, vert integrert i læringsprosessen.
Så langt meinar vi at vi er godt i gang med å nå måla vi sette oss i startfasen. Likevel er vegen  lang før vi er der vi vil vere, men vi ser at dette er heilt i tråd med modellen under, som eg syns er ein god illustrasjon på at implementering av utviklingsarbeid tek tid! Utifrå denne modellen må vi nok seie at vi framleis er i initieringsfasen, og at vi også vert der ei stund til!

Organisering, roller og ansvar

* Alle lærarane (6 lærarar + 1 assistent + rektor) ved ÅF tek del i og er aktivt involverte i satsinga. Frå hausten-13 fekk vi altså både ein lærar til og ein assistent med i satsinga. Læraren er nyutdanna førskulelærar, og er kombinert assistent/ timelærar på skulen. F.o.m. hausten -13, fekk han såpass mange und.v.timar, at han fekk nok bunden tid til å ta del i planleggingsonsdagane våre. Det har vore svært positivt, og det vart då også naturleg å ta med den assistenten som har møtetid ilag med oss på torsdagsmøta.
* Alle klassetrinna tek del i satsinga.

* Skulestyret er positive og engasjerte i satsinga.

* Ressursperson (rektor) har ansvar for å tilrettelegge, planlegge og motivere, og sjølvsagt å følgje opp satsinga på alle nivå. Også ansvar for å vidareformidle så mykje som mogeleg frå samlingane i Oslo og på Molde.
* Kvar enkelt lærar har ansvar for å følgje opp i sine fag/klasser.

* Dei føresette har fått informasjon om satsinga på fellesmøte for føresette, slik at dei skal forstå kva både elevar og lærarar snakkar om. Dette vert sjølvsagt også forklart i utviklingssamtalar med heimane, og på klasseforeldremøte.
Endringar i vurderingspraksis og VFL i klasserommet.

Vi har sidan satsinga starta, hatt fokus på og reflektert mykje både over eigen vurderingspraksis, og skulen sin vurderingspraksis. 
Som kollegium har vi fått mykje større vurderingskompetanse, og vi har utvikla ein mykje større felles vurderingspraksis enn vi hadde tidlegare. Desse endringane speglar seg att i to spørjeundersøkingar som alle lærarane har svart på: den eine om skulen sin vurderingspraksis (vedl.1), og den andre om eigen vurderingspraksis (vedl.2a+b). Desse gjennomgangane tok vi 1.gong i mars/april, og 2.gong no så seint som 4.des. Vi har samanlikna og analysert svara, og dette førte til ein god diskusjon om kva vi har vorte betre på, og kva vi har utviklingspotensiale på. Vi er no også akkurat ferdige med fase 2 i Ståstadsanalysen, og vi har så vidt fått gått igjennom resultat der. Vi er nøgde med at det var få raude felt, og at dei samsvara ganske bra med resultata frå spørjeundersøkingane. (vedl.3)Neste steget vert då å starte på fase 3 og SWOT.  
Vi har hatt fokus på dei 4 prinsippa for god undervegsvurdering, og vi ser at dette har forplanta seg til vurderingspraksisen i klasseroma.

Dette syner seg i arbeid med læringsmål og vurderingskriterium; tilbakemeldingar som er tufta på kvaliteten i utført arbeid/prestasjon; klart uttrykte faglege tilbakemeldingar om utviklingspotensiale; og elevar som er involverte i eige læringsarbeid og eigen/-kameratvurdering.

Det er kanskje vanskeleg å måle dette i faglege prestasjonar etter så kort tid, men vi kan i alle fall trygt seie at elevane har fått eit mykje tydelegare fagleg fokus, og eit heilt anna språk m.o.t. læringsmål, kriterium og vurderingspraksis. Sjølvsagt ser vi dette best i dei øvste klassene, men vi byrjar også å sjå tydelege teikn på at det har skjedd ei endring på dei lavaste trinna. Lærarane gjev uttrykk for at det er motiverande å jobbe med VFL, og at det har ført til ein ny dimensjon i undervisninga(
Lærande nettverk, kompetansebygging og erfaringsspreiing.

Vi har kome godt i gang med nettverkssamlingane med Bjørkedal Nærskule, og heile det pedagogiske personalet på begge skulane tek del her. Vi ser at dette er eit fruktbart samarbeid, men vi ser også at vi har problem med å finne tid til felles møtepunkt. Vi har likevel hatt 3 gode samlingar (vedl.4), og vi har planlagt den neste i januar. Ressurspersonane ved skulane våre har hatt eit tett samarbeid, der vi informerer kvarandre om utviklinga. Dette har vore enkelt å etablere, då vi stort sett reiser ilag og får høve til erfaringsdeling på samlingane både i Oslo og i Molde. Vi har også, ilag med Den norske skulen i London og Den norske skulen i Rojales, oppretta ei facebookgruppe der vi har eit utvida nettverk. Dette er eit fint forum for erfaringsdeling, som vi absolutt bør utvikle vidare. Dette har også ført til at Bjørkedal Nærskule og ÅF no har vorte inviterte til fagdag om VFL i London 11.januar, og at vi no frå ÅF har bestemt oss for å reise heile kollegiet! Dette vart mogeleg fordi det var lagt til ei helg, fordi direkteruta Vigra – London opererer med billege billettar på rett tidspunkt, og fordi vi har tilbod om privat logi for halve kollegiet. Vi vart samde om at sidan dette er ei stor satsing, både nasjonalt og frå vår side – så satsar vi såpass! Vi er også bedne om å legge fram erfaringane våre med bruk av læringspartnar, noko vi sjølvsagt vil gjere. Og vi gler oss! 
Vi ser føre oss at vi gjerne vil halde fram med samarbeidet i lærande nettverk også etter  at satsingsperioden er over. 
Vi vil også legge til rette for å kople oss på andre eksterne kompetansemiljø der dette er mogeleg, og vi ser på dette som viktige input i kvardagen og god kompetansebygging.
Heile kollegiet, ilag med kollegiet frå Bjørkedalen, var på Forskingsdagane på Høgskulen i Volda og fekk med oss foredraget som Siv Måseidvåg Gamlem heldt om forskinga si på VFL. Interessant innblikk frå forskingssida! 
Elles driv vi med ganske mykje kompetansebygging i vårt eige vesle nettverk; dvs. i kollegiet ved ÅF. Vi har organisert mykje bunden tid i 7 heile planleggingsdagar pr. år (i tillegg til den 39.veka), noko som gjev oss tid og rom til å gå litt i djupna på aktuelle satsingsområde. Dette får vi til ved at elevane går ein time meir enn dei skal pr. veke, og så avspaserer dei dette på 7 onsdagar fordelt utover skuleåret. 
Det har vore litt interessant no å gå tilbake og sjå på saklista for desse onsdagane. Vi ser at vi har jobba med å prøve og skjøne korleis vi skulle handtere Vurderingsføresegna frå -09, men det vart med spede forsøk og utan god nok struktur (eks. i vedl.5). Vi har mest stanga hovudet mot veggen utan å kome særleg mykje vidare. 
Vi meinar vi kan lese ut av saklistene f.o.m. startskot for satsinga (eks. i vedl.6 &7), at det har vorte meir driv over arbeidet med VFL no. I alle fall er det eit meir lystbetont og målretta driv, og det kjennest bra ut! I tillegg til arbeidet med VFL desse planleggingsdagane, har vi oppfølging av VFL på den faste møtetida vår kvar torsdag. 
Av litteratur har vi kjøpt inn 1eks. til kvar av lærarane av følgjande hefte: «Underveisvurdering og kjennetegn på måloppnåing», «Elevvurdering», «Ti kjennetegn på god undervisning» - som også omfattar undervegsvurdering, og «Læringspartner». Alle frå Pedlex. Vi har gått igjennom og jobba med hefta i fellesskap, og vil også ta igjen delar av innhaldet no som vi kanskje les litt med andre auge og større forståing. 

Elles har vi hatt stor nytte av å bruke stoffet på UDIR sine vurderingssider, og ikkje minst filmane har det vore til stor inspirasjon å sjå filmane i lag. Vi brukar også aktivt mange skjema vi har funne på desse sidene (vedl. 8) . Absolutt matnyttig!
Utfordringar.
Utfordringa i startfasen var korleis ein skulle få med heile kollegiet, og «eige» satsinga i fellesskap. Dette har gått fint, og eg meinar å kunne seie at vi har ei samla oppfatning i kollegiet om at det er positivt å vere i denne prosessen!

Sjølv om ikkje alle har kome like langt i arbeidet med VFL, så er alle på god veg.
Elles er den største utfordringa TID! Vi er ein aktiv skule, og oppdraga er mange, så det er heile tida mykje vi må diskutere og jobbe med i fellesskap. 

Skulle gjerne fått formidla meir av innhaldet på samlingane vidare til personalet, men ofte må eg nøye meg med å oppmode kollegiet om å gå inn på UDIR pulje 4 og setje seg inn i stoffet som vert lagt ut der. Satsar på at det vert liggande der, slik at vi kan ta igjen meir både av foredrag og filmar seinare. 

Råd til Fylkesmannen & UDIR.

Flott opplegg frå begge partar! Eg er imponert over opplegga, og glad for at vi har så god fagleg kompetanse i begge desse leirane. Viktig i desse «Pisa-tider»..

Ønske om at satsinga vert ført vidare med t.d. årlege samlingar, til implementeringa er på plass(?).  
Åmås Friskule, 05.12.13,

Anne-Karin Espe

-rektor

